
ЭҐСИЭЛИ
1935 сыл алтынньы 5 
күнүгэр төрүттэммитэ

1996, 2005, 2009 сылларга 
«Сыл бастыҥ хаһыата»Нам улууһун хаһыата

«Норуот 
 күүһэ — 
көмүөл 
 күүһэ!»

2016 сыл
Ыам ыйын

17 күнэ
Оптуорунньук 

№54 (10450)

И.Е. Винокуров 
төрөөбүтэ 120 сылыгар

ААТЫН 
ҮЙЭТИТЭН

«Азия оҕолоро» VI норуот-

тар икки ардыларынааҕы оон-

ньуулар күөх төлөннөөх Уотун 
эстафетата Наммыт улууһугар 
ыам ыйын 10-11 күннэригэр сы-

рытта. Факел мамонт аһыытын 
быһыытыгар майгыннатан оҥо-

һуллубут. Уот 194 нэһилиэктэ-

ринэн, улуустарынан сылдьан 
35 000 км сылдьыаҕа. 1740 фа-

келоносец бу Уоту тутуохтара. 
Спорт ветераннара, республика 
чемпионнара, спорт маастардара 
6677 км сүүрэн от ыйын 6 күнү-

гэр Дьокуускайга «Туймаада» 
стадиоҥҥа Оонньуу арыллыы-

тын сүрүн Уотун уматыахтаах.
Уоту Дьокуускай куорат 

олохтооҕо, экстремал-сүүрүк, 
2008, 2012 сс. «Азия оҕоло-
рун», Хаандыгаҕа, Сунтаарга,  
Өлүөхүмэҕэ, Намҥа ыытыллы-
быт Саха норуотун спортивнай 
оонньууларын, Майаҕа, Чурап-
чыга ыытыллыбыт «Манчаары 
оонньуулара» уоттарын эста-

феталарын салайааччы, «Сочи 
- 2014» олимпийскай оонньуу 
уотун факелоносеһа Дмитрий 
Горохов, альпинист Анна Яков-
лева, элбэх улуустааҕы күрэх 

кыайыылааҕа, Чурапчыга «Ман-
чаары оонньууларын» кыттыы-
лааҕа, Намҥа VI-с спортивнай 
оонньуулар марафонун кыттыы-
лааҕа, Үөһээ Дьааҥыга уонна 

Эбээн Бытантайга «Азия оҕоло-
ро» оонньууларын уотун эстафе-
татын кыттыылааҕа Христофор 
Чукров арыаллыы сылдьаллар.

Бастакы күн Уоту кыра-

ныыссаҕа үөрүүлээх быһыыга-
майгыга «Нам улууһа» МТ ба-
һылыгын бастакы солбуйааччы 
Инна Сивцева, чэпчэки атле-
тикаҕа спорт маастарыгар кан-

дидат Андрей Бурнашев, чэп-
чэки атлетикаҕа улуус хас да 
төгүллээх чемпиона, республика 
күрэхтэрин призера Александр 
Новгородов, чэпчэки атлетикаҕа 
улуус хас да төгүллээх чемпиона, 
республика күрэхтэрин призера 
Роман Иванов көрүстүлэр. Бу үс 
спортсменнар хас нэһилиэк аайы 
Уоту арыалластылар.

Салгыы Үөдэй - Майма-
ҕа - Хатырык маршрутунан 
сүүрдүлэр. Хас биирдии нэһи-
лиэк баһылыктара бэйэ-бэйэлэ-
ригэр Уоту туттарсан истилэр. 

Иккис күн Хатырык - Мо-
дут - Бөтүҥ - Кыһыл Дэриэби-
нэ - Граф Биэрэгэ - Аппааны - 
Нам - Хамаҕатта - Никольскай 
- Партизан - Бастакы Хомус-
таах маршрутунан сырыттылар. 
Нэһилиэктэр баһылыктара киэн 
туттар спортсмен оҕолорун кыт-
та олохтоохтор олуһун бэлэмнэ-
нэн, сиэри-туому тутуһан, эҕэр-
дэ нүөмэрдээх, астаах-үөллээх 
көрүстүлэр. Онтон салгыы Уот 
ыаллыы сытар улууспутугар Ха-
ҥаласка айаннаата.

РЕКВИЗИТЫ:
Получатель: Общественный 

фонд ветеранов Намского улуса
ИНН 1417004377
КПП 141701001
БИК 049805609
К/с 30101810400000000609
Р/с 40703810476190000021
ЯО № 8603 ПАО «Сбербанк» 

России г. Якутск
Назначение платежа: Добро-

вольное пожертвование для про-
ведения организационных меро-
приятий, посвященных 120-ле-
тию И.Е. Винокурова, удержан-
ное от зарплаты за ___(месяц) 
согласно личным заявлениям 
работников.

БЭІЭЇЭЭ...  
БЎГЎН...  

САРСЫН...
Улуус баһылыгын 

мунньаҕыттан 
бэлиэтээһиннэр

Чэппиэргэ улуус баһылы-
га А.П. Атласов Саха респуб-
ликатын Правительствотын 
кытта бииргэ үлэлээһиҥҥэ 
Сөбүлэһиини түһэристэ. Манна 
Нам улууһа сүрүн көрдөрүүлэри 
өссө тупсарарга сорук ылынна, 
сылга иккитэ дьаһалта үлэтигэр 
нэһилиэнньэ санаатын билэр ин-
ниттэн мониторинг ыытыллар.

*  *  *

Улуус баһылыгын бастакы 
солбуйааччы И.И. Сивцева Дьо-
куускайга аудио-визуальнай нэ-
һилиэстибэни оҥоруу боппуруо-
һугар сүбэ мунньахха сырытта. 
Биһиги улууспутугар эрдэттэн 
киновидеоархыып тэриллэн (сал. 
В.Д. Попова) бу өттүнэн кэлим, 
былааннаах үлэ ыытыллыбыт, 
бу атын улуустарга үтүө холо-
бур быһыытынан ааттанна, хас 
улуус ахсын итинник киновиде-
оархыып тэриллэрэ сорук бы-
һыытынан туруорулунна.

*  *  *

Ыксаллаах быһыы-майгы су-
лууспата биллэриибитинэн, уу 
Хаҥалас улууһугар Иһит дэриэ-
бинэҕэ тиийбит. Алдан өрүс уста 
турар. Бэнидиэнньиктэн сайы-
лыктарга маассабайдык көһүү 
саҕаланна. Олохтоох телевиде-
ниенэн күҥҥэ түөртэ (8 ч., 12 ч., 
16 ч., 20 ч.) халаан уута ааһарын 
туһунан иһитиннэриилэр оҥо-
һуллуохтара. Билигин арыыттан 
сүөһүлэри уонна сылгылары та-
һаарыы үлэтэ барар.

*  *  *

Билиҥҥи туругунан улуус-
ка ходуһаларга уонна ойуурга 
түөрт термоточка бэлиэтэммит, 
манна тута дьаһаллар олох-
тононнор, мобильнай этэрээт-
тэр тэриллэннэр уот тэнийбэтэ. 
Субуотаҕа Хамаҕатта үрдүнэн 
1 гектар кэриҥэ сир умайда, 
Кэҥкэмэҕэ кусчуттар дьалаҕай 
быһыыларыттан 50 гектар иэн-
нээх сиргэ уот турда, парашюти-
стар умуллара сылдьаллар.

*  *  *

Ыам ыйын 21 күнүгэр Россия 
үрдүнэн мас олордуу күнэ биллэ-
риллибитэ. Ол чэрчитинэн «Си-
рень Победы» диэн тэрээһиҥҥэ 
Дьокуускайтан 10 устуука си-
рень аҕаланнар Улуу Кыайыы 
71 сылыгар олордуллуохтаах. 
Оттон улуус киинигэр, сир хойут 
ирэринэн сибээстээн, маһы маас-
сабай олордуу ыам ыйын 26-27 
күннэригэр былааннанна.

*  *  *

«Эрэл» ТХПК салаатынан 
Никольскайга буойуна дьиэтин 
көҥдөйө тутуллан бүттэ, сото-
ру оборудованиета кэлэн туруо-
руллуохтаах, балаҕан ыйын 1 
күнүттэн үлэтэ саҕаланыахтаах. 
Маны сэргэ овощехранилище 
сыл иһинэн тутуллан эмиэ үлэҕэ 
киириэхтээх. ТХМ сорудаҕынан 
урукку комбикормовай собуот 
уларытыллан үүтү переработка-
лыыр сыах тэриллиэхтээх.

*  *  *

Байыаннай учуокка от ыйын 
1 күнүгэр диэри тэрилтэлэринэн 
бронирование түмүктэниэхтээх, 
ол курдук сэдэх идэлээх специа-
листар уонна салайааччылар 
бронь ылыахтаахтар.

*  *  *

Ыам ыйын 22 күнүгэр улуус-
ка 5 учаастагынан «Биир ньы-
гыл Россия» Государственнай 
Думаҕа праймериз ыытыаҕа, 
манна 3000-тан итэҕэһэ суох ки-
һи кыттыыны ылыахтаах.

Бэлиэтэннэ В. КАСЬЯНОВ

2016 с .  ыам 
ыйын 10 күнү-

нээҕи туругунан 
И.Е. Винокуров 
төрөөбүтэ 120 
с ы л ы н  б э л и э -

тиир үбүлүөйү-

гэр көмө бэрээдэ-

гинэн улуус вете-

раннарын общес-

твеннай фонда-

тыгар үбү киллэрдилэр:
- 11.04.2016 культура управ-

лениетыттан концерка билиэти 
атыылааһынтан — 20000 солк.

- 20.04.2016 Кокорев Нико-
лай Иванович, үлэ ветерана — 
1000 солк.

- 25.04.2016 «Нам улууһун 
кииннэммит бухгалтерията» 
МБУ — 22300 солк.

-  25 .04 .2016 депутаттар 
улуустааҕы сэбиэттэрэ — 15300 
солк.

- 26.04.2016 «Спорт уонна 
физкультура управлениета» 
МКУ — 2400 солк.

- 26.04.2016 «Культура управ-
лениета» МКУ — 7000 солк.

- 26.04.2016 «Нам» ЭСО МБУ 
— 2200 солк.

- 26.04.2016 «Лидер» спорт 
киинэ МАУ — 4148 солк.

- 26.04.2016 «Нам улууһа» 
МТ дьаһалтата — 87635 солк. 
76 харчы

- 28.04.2016 «Үөрэҕирии уп-
равлениета» МКУ — 35980 солк.

- 29.04.2016 «Ленскэй нэһи-
лиэк» МТ дьаһалтата — 16350 
солк.

- 29.04.2016 улуустааҕы үп 
управлениета — 12288 солк.

- 29.04.2016 «Нэһилиэнньэ 
дьарыктаах буолуутугар киин» 
ГКУ — 2300 солк.

- 05.05.2016 «Биир кэлим са-
каасчыт сулууспата» МКУ — 
5000 солк.

-  05 .05 .2016 «Ромашка» 
МБДОУ (Граф Биэрэгэ) — 6547 
солк. 50 харчы

- 06.05.2016 статистика уп-
равлениета (уу харчынан) — 
3500 солк.

- 06.05.2016 МБУ НИЭМ 
—15000 солк.

-  06.05.2016  «I Хомустаах 
ДШИ»МБОУ ДОД — 11000 солк.

 - 10.05. 2016  « Хатырык 
ДШИ» МБОУ ДОД — 4134 солк.

Барыта —274083 солк. 26 
харчы.

Мантан көстөрүн курдук, чу-
луу биир дойдулаахпыт И.Е. Ви-
нокуров үбүлүөйүгэр үп кии-
риитэ сэмэй. Онон тэрилтэлэр, 
предприятиелар, урбаанньыт-
тар, биирдиилээн да гражданнар 
суһаллык фондаҕа кыттыһан 
кылааккытын киллэрэ охсоргу-
тугар ыҥырабыт.

Улуус ветераннарын 
общественнай фондатын 

сэбиэтэ

«Азия оҕолоро - 2016»

УОТ ЭСТАФЕТАТА

Культура уонна духуобунас 
министрин бирикээһинэн ыам 
ыйын 21 күнэ Бүтүн республика 
үрдүнэн ырыа Күнэ бэлиэтэнэр.

Ырыа – киһи тылынан са-
таан эппэт иэйиитин тиэрдэр. 
Киһи аймах санаатын бөҕөргөтөр 
аламай күн уостубат сыдьаайын 
утаҕыныы сүдү суолталаах. Но-
руот сүрэҕин таарыйбыт ырыа, 
тустаах кэм да аастар, сүппэт 
аналлаах.

 Ылан көрүөҕүҥ, саха биир 
биллиилээх поэта Семен Данилов 
суруйбут хоһоонугар «Эҕэрдэ 
ырыатын»  биир дойдулаахпыт 
Захар Винокуров айан  1955 сыл-
лаахха саха күөрэгэйэ Анастасия 
Лыткина Варшаваҕа эдэр ыччат 
уонна устудьуоннар аан дойду-
тааҕы фестивалларыгар толорон 
саха музыкатын кыраныысса 
нөҥүө маҥнайгы хараҥаччынан 
көтүппүтэ.

Сэрии бириэмэтигэр айыл-
лыбыт «Катюша» ырыа, Ча-
ҕылҕан тылларыгар «Хайыһар» 
ы р ы а л а р  х а й д а х  к у р д у к 
күүрээннээхтэрий? Төһөлөөх 
сэрии ыар кэмнэригэр дьону 
түмпүтэ, Кыайыыга кынатта-
абыта буолуой? Ханнык ба-
ҕарар түгэҥҥэ үөрүү, өрөгөй 
ырыата өрүү баар буолуоҕа.. 
Ырыа өйү-санааны өрө кө-
төҕөр, сааһылыыр, сайынна-

рар, көҥүлгэ, үрдүккэ ыҥырар 
үтүмэн үтүөлээх.

Саха республикатын үтүө-
лээх үлэһитэ, «Дьүһүй» автор-
скай сахалыы ырыа түмсүүтүн 
салайааччыта, үгүс ырыа автора, 
ырыаһыт Алексей Калининскай 
көҕүлээһининэн республикаҕа 
ырыа Күнэ тэриллибитэ төрдүс 
сыла. Намҥа быйыл ырыа Күнүн 
үһүс сылын тэрийээри сылдьа-
быт. Ырыа сомоҕолуур суолтата 
ордук хорунан, ансаамбылынан 
ыллыырга көстөр. 

Нам улууһун, нэһилиэк-
тэр гимнэрэ эмиэ итинник — 
төрөөбүт-үөскээбит, олорор дой-
дуларынан киэн туттуу, па-
триотическай ис хоһоонноох 
буолаллар. Быйылгы сылга Нам 
улууһугар фестиваль биллии-
лээх политическай деятель И.Е. 
Винокуров 120 сааһыгар ананна. 
Бүтүн улуус барыта олохтоох 
автордар Ю. Потапов — Саргын 
тылыгар, мелодист А. Замятин 
мелодиятыгар, композитор В. 
Зырянов хорга анаан оҥоһуллу-
бут аранжировкатынан ыллан-
на. Үбүлүөйдээх ыһыахха бүтүн 
улуус бу ырыаны ыллыахтаах.

Быйыл республикаҕа оҕо 
ырыаларыгар киэҥник биллэр 
мелодистарбыт В. Егоров, Н. 
Макарова онус төгүлүн оҕолор-
го улуустааҕы күрэх ыыттылар. 

Куонкурус аайы 200-тэн тахса 
оҕо кытынна. «Дьүөгэлэр» НВА 
25 сыллаах үбүлүөйүн чэрчи-
тинэн улууска иккис төгүлүн 
«Далбар Хотун ырыата» диэн 
вокальнай ансаамбылларга кү-
рэх буолан ааста. Кыайыылаах-
тарынан Хамаҕатта, Хатырык, 
Искра, Аппааны, II Хомустаах 
буоллулар. Инникитин өссө да 
элбэх нэһилиэктэр, коллектив-
тар кытталларыгар эрэнэбит. 
Бу куонкурус сыала-соруга нэ-
һилиэк аайы вокальнай ансаам-
быллар тэриллээһиннэрэ, элбэх 
олохтоох автордар ырыаларын 
тарҕатааһын буолар.

Ыам ыйын 20 күнүгэр А.Ф. 
Шестаков аатынан сынньалаҥ 
киин тэрээһининэн, чуолаан Е.А. 
Кутукова көҕүлээһининэн ырыа 
Күнүн СК иннигэр улахан быраа-
һынньыгы ыытаары бэлэмниил-
лэр. Е.А. Кутукова сахалыы кут-
таах, олохтоох автордар ыры-
аларын киэҥ араҥаҕа тарҕатар 
сыаллаах үлэни ыытарын бары 
билэ, көрө-истэ сылдьабыт.

 Бу ырыа бырааһынньыгар 
нэһилиэктэртэн, тэрилтэлэртэн 
биирдиилээн ким ыллыан ба-
ҕалаах кэлэн кыттыан сөп. Ол 
кэнниттэн Нам нэһилиэгин кол-
лективтарын икки ардыларыгар 
ырыа күрэҕэ буолуоҕа. 

А. СОЗОНОВА

Кэрэ эйгэтигэр ЫРЫА УҺУГУННА

Республика күнүгэр нэ-
һ и л и э к п и т и г э р ,  ч ө л  о л о х 
пропагандиһа Матвей Лыткин 
кэлэн, улуус нэһилиэктэриттэн 
скандинавскай хаамыынан дьа-
рыктанар дьону, баһылыктары, 
общественниктары кытта киэҥ 
өрүттээх кэпсэтиини ыытта, бу 
көрүҥүнэн дьарыктанааччыла-
ры үксэтиигэ ыытыллыахтаах 
үлэлэри торумнаатылар уонна 
скандинавскай хаамыыга маас-
тар–кылааһы ыытта.

*  *  *

Нэһилиэккэ түөлбэлэр ик-
ки ардыларыгар ыытыллыбыт 
күрэхтэһиилэр чэрчилэринэн 
ыытыллыбыт тарбахтарыгар та-
лааннаах иистэнньэҥнэр, уустар 
онтон да атынынан үлүһүйэн 
д ь а р ы к т а н а р  о л о х т о о х т о р 
сөҕүмэр элбэх үлэлэрэ музейга 
турда. Манна иис арааһа, ха-
һыат кумааҕытынан өрүү, хаар-
тыска, уруһуй, бисер оҥоһуктар, 
быыстапка, баайыы, сутаж уо.д.а. 
бааллар. Быыстапка аһыллыы-
тыгар нэһилиэкпитигэр баар 
норуот маастардарын Майя Сы-
роватскаяны, Тамара, Валентин 
Васильевтары чиэстиир сиэр-ту-
ом ыытыллынна. Олохтоох дьа-
һалта баһылыга Алексей Пини-
гин олохтоох маастардарга биир 
кэмнээх 10 тыһ. солк. бириэмийэ 
туттарда.

*  *  *

Олохтоох спортсаала сала-
йааччыта Анатолий Ефремов 
күһүҥҥүттэн «Чиргэл» диэн 
бөлөххө нэдиэлэҕэ иккитэ спор-
тивнай дьарыгы ыытар. Аҕа саас-

таах дьон эттэрин-хааннарын 
эрчийэллэр, үрдүк квалифика-
циялаах массажистка массаж-
таналлар.

*  *  *

Муус устар 27 күнүттэн үүт 
тутуутун саҕалаабыттара, 30 ки-
һи туттарыахтааҕыттан 15 киһи 
туттара сылдьар. 

*  *  *

Соторутааҕыта Маймаҕа нэ-
һилиэгэ 100 сылыгар аналлаах 
былааннаах тэрээһин чэрчити-
нэн улуус 14 төгүллээх чемпи-
он дуобатчыт Петр Собакин кэ-
риэһигэр дуобат күрэҕэ буолла. 
Манна улуус нэһилиэктэриттэн 
28 дуобатчыт мустубут. Ол иһи-
гэр Петр Собакин 6 сиэнэ күрэс 
былдьастылар. Күрэхтэһиигэ 
Анатолий Матвеев судьуйалаа-
та. Түмүгэр кыайыылаахтары-
нан маастардарга кандидаттарга 
1 м. - Иннокентий Лаврентьев, 
2 м. - Григорий Кычкин, 3 м. - 
Валерий Эверстов буоллулар. 
Онтон маассабай разрядтаах-
тарга 1 м. - Михаил бугаев, 2 м. 
- Николай Березкин, 3 м. - Ион 
Васильев таҕыстылар. Дьахтал-
ларга 1 м. - Галина Иванова, 2 м. 
- Влада Собакина. Бириистэри 
олохтоох дьаһалта баһылыга А. 
Егоров, Петр Собакин кэргэнэ А. 
Собакина, аймаҕа Л. Собакина 
туруордулар. Саамай кырдьаҕас 
оонньооччуга, 84 саастаах, Егор 
Иванович Петровка Собакиннар 
анал бириистэрин Агафья Соба-
кина туттарда.

А. КУЛИЧКИНА, Хатырык

Улуус нэһилиэктэригэр

ЭТИ-ХААНЫ, 
ӨЙЎ-САНААНЫ 

САЙЫННАРДАХХА

Соторутааҕыта, ыам ыйын 
6 күнүгэр, биир дойдулаахпыт, 
биллиилээх государственнай, 
политическай деятель И.Е. Ви-

нокуров аатынан Намнааҕы 
педколледжка «Нам улууһугар 
спорт уонна физическэй куль-

тура билиҥҥи туруга, сайдар 
хабаана» диэн улуустааҕы кон-

ференция буолан ааста.
Бу тэрээһин бастакы тү-

һүмэҕэ, күн бастакы аҥары-
гар, түөрт секциянан буолла. 
Конференцияҕа кытта кэлбит 
100-тэн тахса киһи (нэһилиэк ба-
һылыктара, социальнай үлэһит-
тэр, физкультура учууталлара, 
нэһилиэктэр спорка инструктор-
дара, спорт дьиэлэрин директор-
дара, үөрэх управлениетын үлэ-
һиттэрэ, нэһилиэктэр баһылык-
тара, спорт ветераннара) адап-
тивнай, оҕо спордун, спорт наци-
ональнай көрүҥнэрин сайдыыта 
уонна «Төгүрүк остуол» секцияҕа 
нэһилиэк баһылыктара мустан 
республикаҕа, улууска ыытыл-
лар үлэлэр, саҥа ылыллыбыт 
нормативнай-правовой акталар, 

быраабылалар, балаһыанньалар 
тустарынан иһиттилэр, спорду 
уонна физкультураны сайынна-
рыыга туох ыарахаттар баалла-
рын ырыттылар.

Конференцияҕа Дьокуускай 
куораттан физкультураны уонна 
спорду сайыннарыыга үлэлиир 
тэрилтэлэр салайааччылара, 
инструктордара: А.А. Платоно-

ва, ФЦПСР ФГБУ инструктора, 
А.Л. Поротова, спортивнай ре-
зервэни бэлэмниир тэрилтэ са-
лайааччытын солбуйааччы, А.С. 
Михайлова, адаптивнай спорду 
сайыннарыыга аналлаах тэрилтэ 
директора, В.И. Нестерев, ГТО-
ну тарҕатыыга үлэлэһэр тэрилтэ 
салаатын начальнига кыттыыны 
ыллылар.

Күн иккис аҥарыгар кол-
ледж актовай саалатыгар тэ-
рээһин пленарнай түһүмэҕэ 
— конференция ыытылынна. 
Конференцияҕа улуус баһы-
лыга А.П. Атласов, спорт уп-
равлениетын начальнига П.Г. 
Иванов, социальнай харалта 
управлениетын начальнига Н.Г. 
Парников, улуус үөрэҕин уп-
равлениетын методиһа Ю.Ю. 
Ядрихинская, Нам сэлиэнньэтин 
оҕо спортивнай республикатаа-
ҕы оскуолатын директора С.П. 
Ядрихинскай, Дьокуускайтан 
кэлбит А.Л. Поротова, А.С. Ми-
хайлова, Хамаҕатта орто оскуо-
латын методиһа Е.И. Тарабукина 

спорду уонна физкультураны са-
йыннарыыга ыытыллар үлэлэр 
уонна соруктар тустарынан иһи-
тиннэриилэри оҥордулар.

Секциялар салайааччылара 
Ю.Ю. Ядрихинская, Н.Г. Пар-
ников, Е.И. Тарабукина туох 
туһунан кэпсэтии буолбутун, 
резолюцияҕа ханнык боппуру-
остары эбии киллэрэри наада-
лааҕынан аахпыттарын туһунан 
иһитиннэрдилэр. Онон резолю-
ция бырайыагын ис хоһооно эл-
бэх эбии пууннар киирбиттэри-
нэн быдан кэҥээн биир санаанан 
бигэргэннэ.

Бу киэҥ кэпсэтиилээх, кэ-

скили түстүүр конференция 
спорт ветераннарыгар, улуус 
бастыҥ спортсменнарыгар Е.И. 
Петровка уонна А.М. Софро-

новка улуус баһылыгын Бочу-

отунай грамоталарын, И.Г. Со-

фронеевка «Нам улууһа» МТ 
Бочуот бэлиэтин улуус баһылы-

га А.П. Атласов туттарыытынан 
түмүктээтэ.

И. ИВАНОВ

Улуус баһылыгын колонката

ААСПЫТ НЭДИЭЛЭҔЭЫам ыйын 11 күнүгэр улуус-

путугар Саха сирин Правитель-

ствотын председателэ Галина 
Данчикова, СР Үөрэҕин мини-

стрин бастакы солбуйааччы 
Эдуард Кондратьев, СР Эко-

номикатын министрин солбу-

йааччы Данил Саввинов, СР 
Архитектураҕа уонна тутуу 
комплексын министрин бастакы 
солбуйааччы Павел Аргунов, Ил 
Түмэн депутата Алексей Ереме-

ев үлэ былаанынан улууспуту-

гар кэлэн, саҥа тутуллуохтаах 
социальнай объектарга уонна 
халаан уута куттала суох буолу-

утугар ыытыллар үлэ хаамыы-

тын көрө-истэ кэлэ сырыттылар.
Кинилэр бастаан Партизан 

нэһилиэгэр өр сылларга туору-
орсан-туруорсан киирбит саҥа 
оскуолаларыгар сырыттылар. 
Манна оскуола коллектива, үөрэ-
нээччилэрэ, олохтоох дьаһалта 
үлэһиттэрэ, Нам улууһунааҕы 
үөрэх управлениетын салалта-
та, «Нам улууһа» МТ баһылыга 
Александр Атласов үөрэ-көтө 
көрүстүлэр. Партизан нэһилиэ-
гин баһылыга Алексей Зырянов 
оскуола тутуутугар правитель-
ство өҥөтүн сыаналаан туран 
Галина Иннокентьевнаҕа «Пар-
тизан нэһилиэгин Бочуоттаах 
гражданина» бэлиэни, оскуола 
бастыҥ үөрэнээччитэ Сидорова 
Луиза оҕолор бэйэлэрэ оҥор-
бут дэйбиирдэрин үөрүүлээх 
быһыыга-майгыга туттардылар. 
Галина Иннокентьевна оҕолор 
төрөөбүт дойдуларын көрө-билэ 
сылдьалларыгар анаан оскуо-
ла библиотекатыгар «Якутия» 
диэн улахан суолталаах кини-
гэни бэлэхтээтэ. Ол кэнниттэн 
кэлбит ыалдьыттар оскуоланы 
көрдүлэр. Манна тутуу өттүгэр 
харгыстар тахсыбыттарын бэ-
лиэтээтилэр. 

Онтон салгыы Хамаҕаттаҕа 
кэлэн орто оскуола үөрэнээч-
чилэрэ «Эрчим» спортивнай 
комплекска үөрэнэр, олорор 
балаһыанньаларын көрдүлэр, 
үөрэнээччилэри кытта кэпсэт-

тилэр. Санатан эттэххэ, Хама-
ҕатта орто оскуолата хаарбах 
туруктаах буолан сабыллан 
турар. Онон оҕолор түөрт сири-
нэн үөрэнэ сылдьаллар. Саҥа 
оскуола тутуллуохтаах үлэтин 
былаанын, бырайыагын олох-
тоох дьаһалта баһылыга Иван 
Максимов, орто оскуола дирек-
тора Анатолий Дьяконов уонна 
Нам улууһун баһылыгын тутуу-
га солбуйааччы Степан Матвеев 
билиһиннэрдилэр. Маннык түөрт 
сиринэн оҕолор үөрэнэллэригэр, 
оскуола коллективыгар ыараха-
нын этэн туран, оскуола туту-
утун түргэтэтэргэ туруорусту-
лар. Таарыйа Хамаҕаттатааҕы 
саха-французскай лицейигэр 
сырыттылыр. 

Онтон Аппааныга тиийэн 
сынньалаҥ киинэ тутуллуохтаах 
сирин көрдүлэр. «Хатыҥ Арыы» 
МТ баһылыга Юрий Слепцов 

кэлбит салайааччыларга дьонун-
сэргэтин көрсүһүннэрдэ, саҥа 
тутуллуохтаах сынньалаҥ киин 
бырайыагын, докумуон үлэтин 
хайдах эккирэтиһэн иһэллэ-
рин билиһиннэрдэ, олохтоохтор 
үп көрүллэ охсон тутуу үлэтэ 
ыытылларыгар, «Ылдьаа ыч-
чаттара» общественнай түмсүү 
ыччаттара СК тутулла охсоругар 
баҕа санааларын эттилэр. Онтон 
даамба оҥоһулла илигинэ сылын 
аайы ууга барар Граф Биэрэгэр 
киирэн дамба оҥоһуутун көрдө. 
Манна правительство предсе-
дателин 1-кы солб. Виктор Ому-
ков, гидрометцентр начальнига 
Александр Аржаков, СР Ууга 
сыһыаннаһыыларга департа-
менын салайааччы Гаврил Сло-
бодчиков уо.д.а. халаан уутуттан 
харыстанарга туох үлэ бара ту-
рарын кэпсээтилэр.

С. АРГУНОВ

Сааскы-сайыҥҥы түбүктэрбит саҕалан-
нылар. Ыһыыга бэлэмнэнии, халаан уутун 
этэҥҥэ аһарыы уонна саамай сүрүнэ ойуур 
баһаардарыттан сэрэнии, онно сөптөөх миэ-
рэлэри олохтооһун туһааннаах сулууспалар 
өттүлэриттэн ыытыллар. Ол эрэн ардыгар 
атыҥҥа аралдьыйан күнү-дьылы халтай ыы-
тыы урут да тахсара, быйыл бэйэттэн ирдэбил 
туруорунан, «сааскы биир күн дьылы аһатар» 
диэн норуот муудараһын умнубакка эрдэттэн 
дьаһанан, ыһыыга, оттооһуҥҥа техниканы 
бэлэмнээн, онуоха салайааччылар, нэһилиэк 
баһылыктарын өттүттэн хонтуруол уонна ир-
дэбил туруоруллан киэҥ далааһыннаах үлэ 
барыахтаах.

Дойду үрдүнэн ойуур баһаардара Бурятияҕа, Иркутскай уонна 
Амурскай уобаластарга киэҥ сири тайаан былырыыҥҥы хартыына 
хатыланар кутталланна. Ити өттүнэн уора-көстө өртөөһүҥҥэ, сиргэ-
уокка сылдьан уоту туттууга дьалаҕай быһыыттан сэрэтии үлэтэ өссө 
күүһүрүөхтээх. Манна биир киһи дьалаҕайыттан уоту умулларыыга 
улахан материальнай да, моральнай да ороскуоттар тахсааччылар.  
Бу күннэргэ улууспутугар 4 термоточка таҕыста. Аны Дьокуускай 
Хатаһыгар үс дьиэ, спортсаала күдэҥҥэ көттүлэр, Чөркөөххө театр 
дьиэтэ уокка былдьанна. 

Ол иһин постар бу кэмҥэ быыстала суох үлэлиэхтээхтэр, тоҕо 
диэтэргит сэрэтии үлэ төһөлөөх баһаары тохтоппуттарын ким 
билиэ баарай, ол эрэн бу үлэ көдьүүһэ дакаастанна. Маны сэргэ 
маевкаһыттар, тыаҕа тахсан пикниктэри, көрү-нары тэрийээччилэр 
уоту мээнэ бырахпат, хаалларбат курдук өйдөрүгэр-санааларыгар 
тута сылдьыахтаахтар. Хас биирдии киһиэхэ полиция, МЧС 
үлэһитин, атын да хонтуруоллааччыны, биллэн турар, сыһыарар 
кыаллыбат, онон үгүс өттүгэр дьон суобаһыттан, сиэриттэн-май-
гытыттан тутулуктаах. Ичигэс күннэргэ оҕолор, ыччат бөлөҕүнэн, 
кылааһынан тыаҕа тахсалларын учууталлар, төрөппүттэр хонту-
руоллууллара эрэйиллэр.

 Бэйэбит бэйэбитигэр эрэйи үөскэтимиэҕиҥ, уоттан-күөстэн сэ-
рэхтээх буолуоҕуҥ!

Александр АТЛАСОВ

Чөл олох — олохпут түһэ

СПОРДУ — САҤА 
ТАҺЫМҤА!

Улуус нэһилиэктэригэр НЭҺИЛИЭКТЭРГЭ 
ТУТУУНУ 

ТУРУОРСАЛЛАР

Ааспыт ый бүтэһик күнүгэр 
Граф Биэрэгэр «Самородок» 
сынньалаҥ киинигэр түөлбэлэр 
икки ардыларыгар ыытыллар 
сааскы, маайдааҕы, быраа-
һынньыктары уруйдаан уонна 
муус устар 29 күнэ Аан дой-
дуга үҥкүү Күнүнэн «Сааскы 
вальс» диэн үҥкүү күрэҕэ үр-
дүк таһымнаахтык ааста. Ман-
на Хатыҥ Арыы нэһилиэгин 
сэттэ түөлбэтэ бары ох курдук 
оҥостон, бэлэмнэнэн кэлбит-
тэр. Тобус-толору саалаҕа ытыс 
тыаһынан бу күрэхтэһиини 
дьүүллүүр сүбэтин көрүстү-
лэр. Бэрэсэдээтэлинэн «Хатыҥ 
Арыы нэһилиэк» МТ баһылыга 
Ю.И. Слепцов, чилиэттэринэн 
Затоннааҕы ситэтэ суох орто 
оскуола учуутала А.В. Кол-
пашникова, Хатыҥ Арыы оҕо 
искусствотын хореограба Т.Г. 
Попова уонна Намнааҕы тех-
никум иитээччитэ А.А. Тимо-

феева буоллулар. Күрэхтэһии 
балаһыанньатынан түөлбэлэр 
иккилии үҥкүүнү туруораллар, 
бастакыта хайаан да парнай үҥ-
күү, иккис бөлөҕүнэн буолара 
ирдэнэр.

Үөрүүлээх биэчэри «Гар-
мония» үҥкүү бөлөҕө саҕалаа-
та (сал. Константинова Раиса). 
Сэрэбиэй түмүгүнэн, маҥнай-
гы кыттааччылар Граф Биэрэ-
гин «Солнечнай» түөлбэ  «Ту-
рецкай» үҥкүүнү үҥкүүлээтэ. 
Иккиһинэн түөлбэ «Алроса» 
эмиэ Граф Биэрэгэ «Миллио-
нер из трущоб» диэн киинэттэн 
бөлөҕүнэн индийскэй үҥкүүнү 
көрдөрдүлэр (Ю.А. Винокурова 
туруоруута). Үсүһүнэн Аппаа-

ныттан «Чэчир» түөлбэ сахалыы 
үҥкүүнү, «Молодежнай» түөлбэ 
«Морячка» үҥкүүнү, «Викто-
рия» түөлбэ «Түһүлгэ үҥкүүтэ» 
(Д.И. Никифорова туруоруута), 
«Саһарҕа» түөлбэ «Танцы наро-
дов мира», Кыһыл Дэриэбинэт-
тэн «Сандаара» түөлбэ «Эҕэрдэ 
үҥкүүтүн» туруордулар. Кү-
рэхтэһии саҕаланыаҕыттан бү-

түөр диэри ытыс дохсун тыаһа 
тохтообокко тыаһаата. Бары 
түөлбэлэр олус бэлэмнэнэн, үгүс 
түөлбэ олохтооҕун хабан, таҥас 
тиктэн кэлбиттэрин дьүүллүүр 
сүбэ бэлиэтээтэ. 

Иккис түһүмэҕинэн парнай 
үҥкүү күрэҕэ саҕаланна. Ман-
на «Солнечнай» түөлбэттэн 
«Вальс» үҥкүүнү Баишева 
Ираида уонна Мальцев Григо-
рий үҥкүүлээтилэр, «Алроса» 
түөлбэттэн «Пасадобль» үҥ-
күүнү Винокурова Юлия уон-
на Федоров Радион, «Чэчир» 
түөлбэттэн ча-ча-ча үҥкүүнү 
Саввина Лариса уонна Овчин-
ников Иннокентий, «Молодеж-
най» түөлбэ «Буш-вуш» үҥкүү-

нү Егорова Луиза уонна Дьяч-
ковскай Алексей, «Виктория» 
түөлбэттэн «Морячка» ча-ча-ча 
үҥкүүнү Сивцева Туйара уонна 
Максимов Вячеслав, «Саһарҕа» 
түөлбэттэн «Фигурный вальс» 
Винокурова Прасковья уонна 
Макаров Гаврил, «Сандаара» 
түөлбэттэн «Вальс» Петрова 
Марта уонна Машников Петр 

үҥкүүлээтилэр. Түмүк тахсы-
ыта, долгутуулаах түгэн буолла. 
Үрдүк баалы ылбыт Гран-при 
хаһаайынынан Аппааныттан 
«Виктория» түөлбэ кыайыы-
лааҕынан таҕыста, салайааччы 
О.М. Протопопова. Салгыы ба-
алларынан маннык миэстэлэр 
таҕыстылар Граф Биэрэгиттэн  
«Алроса», сал. Ю.А. Винокуро-
ва, Аппааныттан «Саһарҕа», 
сал. Л.Д. Максимова, Графтан  
«Солнечнай», сал. Л.П. Дедова, 
Аппааныттан «Молодежнай», 
сал. М.К. Оконешникова, Аппаа-
ныттан «Чэчир», сал. М.В. Вино-
курова, Кыһыл Дэриэбинэттэн 
«Сандаара», сал. А.Р. Платонова. 

Үҥкүү биэчэрин Петр Маш-
ников, Камилла Румянцева, 
Максим Ефимов ыллаан киэр-
гэттилэр. Күрэхтэһиини Ох-
лопкова Анна Апполлоновна 
иилээн-саҕалаан ыытта. Биэ-
чэргэ кэлбит кыттааччылар, 
көрөөччүлэр бары дуоһуйа 
сынньанан, санаалыын чэпчэ-
эн, үҥкүү кэрэ абылаҥар уйда-
ран дьиэбитигэр тарҕастыбыт. 
Маннык олус сонун, бэртээхэй 
күрэҕи тэрийэн ыыппыт, көмө-
лөспүт, салайсыбыт Граф Би-
эрэгин «Самородок» киин үлэ-
һиттэригэр, түөлбэ бары олох-
тоохторугар барҕа махталбытын 
тиэрдэбит. 

Н.Д. СИВЦЕВА – 
Намыына, Аппааны 

Мин бүгүн кэпсиир киһим, 
Салбаҥ нэһилиэгин олохтооҕо, 
түөрт оҕо амарах ийэтэ, 13 сиэн 
эйэҕэс эбэтэ, Корякина Мар-
фа Васильевна буолар. Мар-
фа Васильевна 1963 сыллаах-
ха күн-сирин көрөн, улаатан, 
үөрэнэн, өр кэмҥэ төрөөбүт 
нэһилиэгэр совхозка ыанньык-
сытынан үлэлээбитэ. 1998 сыл-
лаахха совхоз ыһыллыбытыгар 
«Салбаҥ-Чараҥ» бааһынай ха-
һаайыстыба салайааччытынан 
күн бүгүнүгэр дылы үлэлиир. 
2002 сылтан оскуолаҕа пова-
рынан пенсияҕа тахсыар дылы 
үлэлээбитэ. Марфа Васильев-
на айылҕаттан бэриллибит, 
тарбаҕар талааннаах буолан 
оскуолаҕа үлэлиир кэмигэр оҕо-
лорго иис, быысапка куруһуогун 
тэрийэн үлэлэппитэ. Оҕолоро 
оскуолаҕа үөрэнэр кэмнэригэр 
төрөппүт комитетын предсе-
дателинэн, өр кэмҥэ нэһилиэн-
ньэ дьахтар сэбиэтин предсе-
дателинэн үлэлээбитэ. Марфа 

Васильевна пенсияҕа тахсан 
баран, нэһилиэк кырдьаҕаста-
рын балаҕанын сэбиэдиссэйи-
нэн талыллан үлэлии сылдьар. 
Балаҕаҥҥа нэһилиэнньэ ии-
стэнэр дьахталларын мунньан 
чаппаарахтары, олбохтору — 
уопсайа 11 үлэни тиктэрдэ. 
Билигин иистэнэр пенсиялаах 
дьахталлары, эдэр ийэлэри 
түмэн сэттэ киһилээх «Ала-
ас хотуннара» түмсүү тэрийэн 
үлэлэтэ сылдьар. Марфа Васи-

льевна иистэнэр дьоҕура сыл-
тан сыл аһыллан иһэр, оҥорбут, 
тикпит иистэрин дьон дьүүлүгэр 
таһааран араас сылларга, үбү-
лүөйдэргэ быыстапкаларга кыт-
тыбыта. Хас да төгүллээх анал 
быыстапкалара 1 Хомустаахха 
уонна Салбаҥҥа турбута. Мар-
фа Васильевна  сэмэй, килбик, 
дьон тылын ылыннарар маа-
ны Далбар Хотун. Кини истиҥ 
дьүөгэ, эрэллээх кэргэн, эйэҕэс 
эбэ. Түбүк үрдүгэр төһө да сы-
рыттар, Марфа саха дьахтара 
буоларынан, ыһыахтарга ку-
руутун дьиэ кэргэнинээн саха 
таҥаһын күрэҕэр кыттан хас да 
төгүллээх кыайыылааҕа буолар.

Дьахтар үлэтин, кини тикпит 
таҥаһын сиигинэн быһаараллар. 
Марфа Васильевна дэгиттэр 

талаана кини оҥоһуктарыгар 
өтө көстөр. Ол курдук, кини би-
һиги өбүгэлэрбит саҕаттан ти-
гиллэр чаппараахтар, тимир 
оҕуруонан тигиллибит кычым, 
илин кэбиһэрдэр, араас суолла-
ах, өҥнөөх олбохтор буолаллар. 
Маны таһынан быысапка араас 
көрүҥэ, баайыы салфеткалар, 
суумкалар, кумааҕынан, лиэн-
тэнэн оҥоһуктара бааллар. 

Марфа Васильевна таҥаһы 
эрэ буолбакка, оҕуруо, кумаа-

ҕы, атласовай лиэнтэ, сап араас 
көрүҥнэрин техникатын баһы-
лаабыт дэгиттэр талааннаах. 
Бу дьоҕурун, талаанын кини 
оскуола оҕолоругар, эдэр ий-
элэргэ куруһуок ыытан иис 
кистэлэҥнэрин үөрэтэр, үл-
лэстэр. 

Ол түмүгүнэн биир улахан 
ситиһиилэринэн бастакы нору-
оттар икки ардыларынааҕы көһө 
сылдьар фестиваль этническэй 
муода кыттыылааҕа буолбута. 
Бу курдук Корякина Марфа 
Васильевна ыраах Салбаҥ нэһи-
лиэгэр олорор, үүнэр көлүөнэҕэ 
холобур буола сылдьар. Өссө да 
эдэр көлүөнэҕэ сатабылгын сал-
гыы, сайыннара тур диэн алгыс 
тылбытын этэбит.  

Кэрэ эйгэтигэр

 ОЛОХ УДЬУОР 
ОЙУУЛАРА

Улуус нэһилиэктэригэр

 ДЬОҔУР БИИР КӨРҮҤЭ

Саха дьоно былыр-
былыргыттан иистэрин 
иис-күүс диэн ааттыыл-

лар, «күүс» диэн тылы тыл 
дэгэтигэр эрэ диэн ылбыч-

ча эппэтэхтэрэ чахчы, сы-

ра-сылба эстэр, күүс-уох 
көлбөрүйэр, харах дьүккэтэ 
баранар үлэтэ буоларын 
көрө чаҕыйан, сүгүрүйэн эп-

пит тыллара буоллаҕа.

Күндүтүк саныыр аҕабытын, эһэбитин 
 СТЕПАН СТЕПАНОВИЧ СУЗДАЛОВЫ 75 саа-
һын туолар үөрүүлээх күнүнэн ис сүрэхпититтэн 
эҕэрдэлиибит!

Эн биһигини бу күн сирин көрдөрөн, улаатын-
наран үөрэхтээх дьон оҥортоон, олохпут оҥкулун 
түстээн үлэһит дьон оҥортоотуҥ, киэҥ аартыкка 
үктэнэрбитигэр күүс-көмө, сүбэ-ама биэрэ сыл-
дьаҕын, арыаллыыгын, кыһанаҕын.

Барыбыт туһугар ахсаабат кыһамньыҥ, бол-
ҕомтоҥ, тапталыҥ иһин истиҥник махтанабыт.

Эн үлэһит, үтүө майгыҥ, дьоҥҥо-сэргэҕэ 
сыһыаныаҥ биһиэхэ өрүү холобур буолар. Биһиги 

эйигинэн киэн туттабыт, убаастыыбыт, таптыыбыт.
Баҕарабыт эйиэхэ чэгиэн доруобуйаны, уһун дьоллоох олоҕу, чу-

гас дьонуҥ ытыктабылларынан арчыланан, үөрүү-көтүү үктэллэнэн 
кырдьар диэни билиммэккэ этэҥҥэ сырыт диэн алҕыыбыт!

Кэргэниҥ, оҕолоруҥ, сиэннэриҥ

ИЇИРЭХ ТЫЛЛАР

«Эҥсиэли» хаһыакка быстах 
кэмҥэ корректор уонна бастай-
ааннай төрүөккэ корреспондент 
наадалар. 

Билсэр тел.: 41-3-32, 41-1-41, 
41-4-96, сот. 89141062123

И.Е. Винокуров, М.К. Аммосов 
үбүлүөйдээх 120 с-н сибээстээн 
кинилэр турууласпыт идеяла-
рын сыаналаан, Улуу Октябрь-
скай революция 100 сылын көрсө 
көһөрүллэ сылдьар кубок иһин 
күрэхтэһии усулуобуйата

Нам улууһун нэһилиэктэ-
рин икки ардыларыгар мохсуоҕа 
(городкига),  дартска (сыал 
быраҕыытыгар) күрэхтэһии ба-
лаһыанньата:

1. Сыала уонна соруга:
- Аҕа көлүөнэ үгэстэрин эдэр 

үүнэр ыччакка иҥэрии;
- Улуус бары олохтоохтору-

гар чөл, доруобай олоҕу пропа-
гандалааһын;

- Нэһилиэктэр икки ардыла-
рыгар истиҥ доҕордоһуу сыһыа-
ны олохтооһун.

2. Миэстэтэ, бириэмэтэ:
- Ыам ыйын 22 күнүгэр Бөтүҥ 

— Модут икки ардыгар «Комму-
нистическай вышкаҕа».

3. Кыттааччы: Хас биирдии 
нэһилиэк хамаандатын састааба

- 8 киһи, ол иһигэр 5 — эр ки-
һи, 3 — дьахтар;

- 40 саастарыгар дылы 2 киһи;
- 40-60 саастарыгар дылы 5 

киһи;
- 60 саастарыттан үөһэ 1 ки-

һи.

4. Дьахталларга, эр дьоҥҥо 
тус-туһунан абсолютнай күрэх-
тэһии, баҕалаах бары оонньуур.

5. Күрэхтэһии усулуобуйата:
- Эр дьон түөрт фигураҕа оон-

ньууллар (ханныктарын судьуй-
алар быһаараллар);

- Дьахталлар икки фигураҕа 
оонньууллар;

-  Т ү м ү к  у о п с а й а  х о л -
боон хас битанан (маһынан) 
таһаарбыттара ааҕыллар. Онтон 
абсолютнай күрэхтэһиигэ икки 
фигураҕа киирсэллэр (жребий 
быһыытынан) хотторбут туораан 
иһэр (система олимпийскай);

- Полуфиналга түөрт киһи 
хаалар, онтон финал.

6. Наҕараадалааһын:
- Кыайыыылаах хамаанда 

көһөрүллэ сылдьар кубогы-
нан, үс бастакы миэстэ мэтэ-
эллэринэн, грамоталарынан 
наҕараадаланаллар. Абсолют-
най күрэхтэһиигэ сыаналаах 
бэлэхтэр.

7. Хамаандалар кэлэр-барар 
ороскуоттарын, астарын бэйэлэ-
рэ уйуналлар.

8. Хас биирдии хамаанда 500 
солкуобай взнос уонна биирдии 
бириис аҕалаллар, оччоҕо эрэ кү-
рэххэ киирэр.

Тэрийэр хамыыһыйа

Утеряно водительское удо-

стоверение категории «А», «В», 
«С», «Д», «Е» на имя Попова Иг-
ната Геннадьевича. Нашедших 
просьба вернуть за вознаграж-

дение.
Конт. тел. 89644220007, 

89241750006

БИЛЛЭРИИЛЭР

КҮНДҮ ААҔААЧЧЫЛАРБЫТ!
Бэлиэтии көрбүккүт курдук, ааспыт нэдиэлэттэн саҕалаан 

хаһыаппыт оптуорунньукка уонна бээтинсэҕэ тарҕатыллар бэрээ-
дэгэ олохтонно. Бу республика сүрүн хаһыаттара нэдиэлэҕэ тахсы-
ыларын бэрээдэгэ уларыйан, почтовай сибээс көрдөһүүтүгэр оло-
ҕуран таҕыста. Нэдиэлэтээҕи тахсыы кээмэйэ уруккутунан — 12 
страницанан хаалла.

Аны почтовай сибээс тарифтара ыараан хаһыаппытыгар 2016 сыл 
иккис аҥарыгар сурутуу сыаната 596 солк. 80 харчыга тэҥнэстэ, ыйга 
99 солк. 46 харчы буолла. Бу уот, уматык сыаната ыарыы турарыгар 
сибээстээх, онон төһө даҕаны 120 солк. кэриҥэ сурутуу сыаната ыа-
раабытын иннигэр улууспут хаһыатыгар ааҕааччыларбыт салгыы 
сурутуохтара, сонуннары билсэ туруохтара, олохтон хаалыахтара 
суоҕа диэн эрэнэбит.

«Эҥсиэли» хаһыат редакцията

Сылын ахсын хаар ууллубу-
тун кэннэ өрт уотун сэрэҕэ суох 
уматыыттан уот-күөс туран, ой-
уурга куотан улахан баһаардар 
тахсаллар. Тыаллаах күннэр-
гэ маннык уот дэриэбинэлэргэ 
киирэн алдьархай оҥорорун, 
дьоҥҥо-сэргэҕэ кутталлааҕын 
көрө-билэ сылдьабыт.

Российскай Федерация Пра-
вительствотын 2012 с. муус 
устар 25 күнүттэн 390 №-дээх 
уурааҕынан бигэргэтиллибит ба-
һаары утарыыга быраабылалар 
быһыытынан 2015 с. сэтинньит-
тэн уларыйыылар киирбиттэрэ. 
Ол курдук бу иннинэ оттоммут 
сир хадьымалын, быһыллы-
быт бурдук тобоҕун, солуоманы 
уматыы, маны таһынан хонууга 
кутааны оттуу бобуллара. Били-
гин маныаха эбии тыа хаһаайыс-
тыбатыгар аналлаах сирдэргэ, 
массыына суолун уонна тимир 
суол тулатыгар сэтиэнэҕи ума-
тыы кыккырыччы бобуллар. 
Кутаа уоту оттуу, мутугу, маһы 
кэрдииттэн тобохтору уматыы, 
ону тэҥэ хаппыт мастары уонна 

сэппэрээги хаалларыы бобуллар.
Кураанах, сэтиэнэх оту уон-

на бөҕү-сыыһы мээнэ уматыыны 
отой таһаарымаҥ!

Сэтиэнэҕи көҥүлэ суох ума-
тыы иһин РФ КоАП 20.4 ыст. 
гражданнарга сэрэтии бэриллэр 
биитэр 1000-1500 солк. тиийэ 
административнай ыстараап 
ууруллар, дуоһунастаах дьоҥҥо 
6000-15000 солк., юридическай 
сирэйдэргэ 150000-200000 солк. 
ыстараап түһэриллэр. Оттон ба-
һаары утары режим саҕана ба-
һаартан куттала суох буолуу 
быраабылаларын кэһии иһин 
гражданнарга 2000-4000 солк., 
дуоһунастаах дьоҥҥо 15000-
30000 солк., юридическай сирэй-
дэргэ 400000-500000 солк. ыста-
раап түһэриллэр.

Тапталлаах кэргэним, аҕабыт, эһэбит
СЫСОЛЯТИН

Иван Дмитриевич
б.дь. ыам ыйын 6 күнүгэр ыарахан ыарыыттан 
олохтон барбытын бары аймахтарбытыгар, чугас 
дьонугар дириҥник курутуйан туран биллэрэбит.

Кэргэнэ, оҕолоро, сиэннэрэ, кийиитэ, 
күтүөтэ

Убаастыыр дьоммутугар Софья Дмитриев-

наҕа, Андрей Григорьевичка, кинилэр дьиэ 
кэргэттэригэр, бииргэ төрөөбүттэригэр уонна 
аймахтарыгар тапталлаах бырааттара, Партизан 
нэһилиэгин олохтооҕо

СЫСОЛЯТИН
Иван Дмитриевич

ыарахан ыарыыттан олохтон туораабытынан 
дириҥ кутурҕаммытын тиэрдэбит.

Намтан Поповтар

Күндүтүк саныыр оҕо сааһым дьүөгэтигэр 
Сысолятина Зоя Петровнаҕа тапталлаах кэргэнэ, 
оҕолоругар аҕалара, сиэннэригэр эһэлэрэ

СЫСОЛЯТИН
Иван Дмитриевич

уһун, ыарахан ыарыыттан күн сириттэн барбыты-

нан дириҥ кутурҕаммын тиэрдэбин, аһыыгытын 
тэҥҥэ үллэстэбин.

Оҕо сааһыҥ дьүөгэтэ Модуттан Анфиса 
Степановна Сыроватская

Күндү ытыктыыр балтыбыт, эдьиийбит
СОЛОВЬЕВА

Альбина Семеновна
уһун, ыарахан ыарыыттан олохтон туораабыты-

нан оҕолоругар уонна кинилэр дьиэ кэргэттэри-

гэр, бииргэ төрөөбүттэригэр дириҥ кутурҕаммы-

тын тиэрдэбит, аһыыгытын тэҥҥэ үллэстэбит.
Соловьевтар, Бочкаревтар, Жирковтар, 

Федоровтар, Р.Г. Попов

Намнааҕы педагогическай колледж коллек-

тива бииргэ үлэлиир коллегабытыгар Попова 
Мария Спартаковнаҕа, кини чугас дьонугар 
амарах ийэлэрэ

СОЛОВЬЕВА
Альбина Семеновна

уһун, ыарахан ыарыыттан олохтон барбытынан 
дириҥ кутурҕанын биллэрэр.

Истиҥник саныыр дьүөгэбитигэр Попова Ма-

рия Спартаковнаҕа уонна кини дьиэ кэргэнигэр 
тапталлаах ийэтэ, эбэлэрэ

СОЛОВЬЕВА
Альбина Семеновна

уһун, ыарахан ыарыыттан күн сириттэн барбыты-

нан дириҥ кутурҕаммытын тиэрдэбит.
Педколледжтан дьүөгэлэриҥ

Хатырык нэһилиэгин «Кэскил» оҕо сайдар 
киинин коллектива Нам улууһун үөрэҕин уп-

равлениетын оскуола иннинээҕи саастаах 
оҕолору иитии отделын сэбиэдиссэйигэр, уба-

астыыр салайааччыбытыгар Поротова Светлана 
Спартаковнаҕа, бииргэ төрөөбүттэригэр таптал-

лаах ийэлэрэ, үлэ ветерана
СОЛОВЬЕВА

Альбина Семеновна
уһун, ыарахан ыарыыттан күн сириттэн барбы-

тынан дириҥ кутурҕанын тиэрдэр.

Бииргэ үлэлиир коллегабытыгар Поротов 
Владимир Спартаковичка уонна дьиэ кэргэнигэр 
күн күбэй ийэлэрэ, тапталлаах эбэлэрэ

СОЛОВЬЕВА
Альбина Семеновна

ыарахан ыарыыттан күн сириттэн күрэммитинэн 
чугас дьонугар, бары аймахтарыгар дириҥ ку-

турҕаммытын тиэрдэбит.
Нам улууһун баһаарынай сулууспатын 

коллектива, ветераннара

Бииргэ үлэлиир коллегабытыгар Варвара 
Спартаковнаҕа, Нам 1 №-дээх начальнай кылаас 
учууталыгар ийэтэ, үлэ ветерана

СОЛОВЬЕВА
Альбина Семеновна

ыарахан ыарыыттан орто дойду олоҕуттан суох 
буолбутунан дириҥ кутурҕаммытын тиэрдэбит.

И.С. Гаврильев аатынан Нам 1 №-дээх 
оскуола коллектива

Убаастыыр салайааччыбытыгар, үөрэх уп-

равлениетын оскуола иннинээҕи отдел сэбиэ-

диссэйигэр Поротова Светлана Спартаковнаҕа 
тапталлаах ийэтэ

СОЛОВЬЕВА
Альбина Семеновна

ыарахан ыарыыттан олохтон туораабытынан 
чугас дьонугар, аймахтарыгар дириҥ кутурҕам-

мытын тиэрдэбит.
«Сандаара» оҕо сайдар киинин коллектива, 

Аппааны с.

Выражаем глубокое соболезнование нашему 
руководителю Поротовой Светлане Спартаков-

не в связи с кончиной после тяжелой болезни 
матери

СОЛОВЬЕВОЙ
Альбины Семеновны.

Скорбим вместе с вами.
Коллектив МКДОУ «Солнышко», с. Намцы

Убаастабыллаах салайааччыбытыгар, үөрэх 
управлениетын оскуола иннинээҕи отде-

лын сэбиэдиссэйигэр Поротова Светлана 
Спартаковнаҕа уонна кини дьиэ кэргэнигэр 
тапталлаах ийэлэрэ

СОЛОВЬЕВА
Альбина Семеновна

уһун, ыарахан ыарыыттан күн сириттэн барбыты-

нан дириҥ кутурҕаммытын тиэрдэбит.
1 №-дээх «Хатыҥчаана» оҕо сайдар киинин 

үлэһиттэрэ

Бииргэ үлэлиир коллегабытыгар Охлопкова 
Галина Семеновнаҕа бииргэ төрөөбүт балта

СОЛОВЬЕВА
Альбина Семеновна

уһун, ыарахан ыарыыттан өлбүтүнэн дириҥ ку-

турҕаммытын тиэрдэбит.
8 №-дээх аптека коллектива

Убаастыыр бииргэ үлэлээбит коллегабыты-

гар, улуустааҕы ОДО сэбиэдиссэйигэр Поротова 
Светлана Спартаковнаҕа, кини чугас дьонугар 
тапталлаах ийэлэрэ

СОЛОВЬЕВА
Альбина Семеновна

уһун, ыарахан ыарыыттан күн сириттэн барбыты-

нан дириҥ кутурҕаммытын тиэрдэбит.
7 №-дээх «Туллукчаан» оҕо саадын 

коллектива

Нам улууһун үөрэҕин управлениетын оскуола 
иннинээҕи салаатын сэбиэдиссэйигэр Поротова 
Светлана Спартаковнаҕа, бииргэ үлэлиир колле-

галарбытыгар Поротов Семен Спартаковичка, 
Попова Мария Спартаковнаҕа тапталлаах ийэ-

лэрэ, эбэлэрэ
СОЛОВЬЕВА

Альбина Семеновна
уһун, ыарахан ыарыыттан күн сириттэн барбыты-

нан дириҥ кутурҕаммытын тиэрдэбит.
Нам с. 11 №-дээх «Сулусчаан» оҕо сайдар 

киинин профкома, коллектива

Культура үлэһиттэрин идэлээх сойууһун 
комитета Нам сэлиэнньэтин олохтооҕо, элбэх 
оҕо күн күбэй ийэтэ, эйэҕэс эбэтэ, үлэ ветерана

СОЛОВЬЕВА
Альбина Семеновна

ыарахан ыарыыттан олохтон туораабытынан 
бииргэ үлэлиир коллегабытыгар, А.Ф. Шестаков 
аатынан СК «Ньургуһун» народнай коллектив хо-

реограбыгар Попова Мария Спартаковнаҕа, кини 
дьиэ кэргэнигэр дириҥ кутурҕанын тиэрдэр.

Күндү балтыларбытыгар Светланаҕа, Варяҕа, 
Машаҕа, бырааттарбытыгар Володяҕа, Сеняҕа 
күндү ийэлэрэ, оҕолоругар эбэлэрэ

СОЛОВЬЕВА
Альбина Семеновна

уһун, ыарахан ыарыыттан олохтон туораабыты-

нан дириҥ кутурҕаммытын тиэрдэбит.
Эдьиийдэргит, убайгыт Колесовтар, 

Макаровтар

Күндү кэргэним, аҕабыт, эһэбит
ТАРАБУКИН

Дмитрий Павлович
ыам ыйын 8 күнүгэр ыарахан ыарыыттан өлөн 
туораата.

Дьиэ кэргэнэ, оҕолоро, сиэннэрэ дириҥ ку-

турҕаммытын тиэрдэбит.
Кэргэнэ, оҕолоро, сиэннэрэ

Бииргэ үлэлиир коллегабытыгар Поротов 
Петр Васильевичка, кэргэнигэр Евгения Дмит-

риевнаҕа, кинилэр дьиэ кэргэттэригэр таптал-

лаах аҕалара, эһэлэрэ
ТАРАБУКИН

Дмитрий Павлович
уһун, ыарахан ыарыыттан олохтон туораабыты-

нан дириҥ кутурҕаммытын тиэрдэбит.
7 №-дээх «Туллукчаан» оҕо саадын 

коллектива

Кийииппитигэр Поротова Евгения Дмитриев-

наҕа күндү аҕата, Саввина Любовь Егоровнаҕа 
кэргэнэ, оҕолор эһэлэрэ

ТАРАБУКИН
Дмитрий Павлович

уһун, ыарахан ыарыыттан күн сириттэн 
күрэммитинэн кутурҕаммытын тиэрдэбит.

Аймахтара Колесовтар, Макаровтар

Бииргэ үлэлиир коллегабыт Тарабукина 
Александра Дмитриевнаҕа уонна кини дьиэ 
кэргэнигэр тапталлаах аҕалара, эһэлэрэ

ТАРАБУКИН
Дмитрий Павлович

күн сириттэн барбытынан дириҥ кутурҕаммытын 
тиэрдэбит, аһыыгытын тэҥҥэ үллэстэбит.

«Теремок» оҕо саадын коллектива

Убаастыыр ветераммытыгар Саввина Любовь 
Егоровнаҕа, оҕолоругар, чугас дьонугар таптал-

лаах кэргэнэ, аҕалара, эһэлэрэ, үлэ ветерана, 
Нам сэлиэнньэтин олохтооҕо

ТАРАБУКИН
Дмитрий Павлович

ыарахан ыарыыттан сирдээҕи олохтон барбыты-

нан дириҥ кутурҕаммытын тиэрдэбит.
Культура үлэһиттэрин идэлээх сойууһун 

комитета

Биһиги ийэбит, 
эбэбит, хос эбэбит 
Евдокия Самой-
ловна Парникова 
бу дьыл 15 күнүгэр 
биһиги кэккэбитит-
тэн уһун, ыарахан 
ыарыы кэнниттэн 
олохтон туораабыта 
40 хонугун туолла.

Ийэбит 1938 сыллаахха атыр-
дьах ыйын 11 күнүгэр Ольга Ни-
колаевна, Самоил Иванович Ви-
нокуровтар дьиэ кэргэттэригэр 
үһүс оҕонон күн сирин көрбүтэ. 
Бииргэ төрөөбүт төрдүөлэр этэ: 
үс кыыс уонна биир уол. Аҕата 
кини кыра саастааҕар Аҕа дой-
ду уоттаах сэриитигэр барбыта, 
төннүбэтэҕэ. Аҕа таптала диэни 
билбэккэ улааппыта. 

Оҕо сааһа Хатыҥ Арыы нэ-
һилиэгин улахан арыылары-
гар, сайынын Сиэникэй сайы-
лыгар, кэрэ айылҕалаах Бүөр 
күөл алааһыгар ааспыта. Кыра 
сааһыттан оттуура. 15 сааһыт-
тан сүөһү үлэтигэр Карл Маркс 
колхозка, Хатыҥ Арыы совхоз-
ка сааһыран пенсияҕа тахсыар 
диэри үтүө суобастаахтык үлэ-
лээбитэ.

Оҕо сааһа аас-туор сыллар-
га бэрт кыһалҕалаахтык ааспыт 
буоллаҕына, эдэр сааһа наһаа 
үчүгэй кэмнэргэ саҥа олоҕу, ком-
мунизмы тутууга эрэллээх этэ. 
Туох баар үлэлээбит кылаатта-
рын пятилеткалар былааннарын 
бириэмэтигэр толорорго дьулу-
һар кэм этэ. Комсомолга суох да 
буоллар, бэйэтин саастыылаах-
тарын кытта Сунтаар эдэр ыч-
чатын «Тыа сиригэр сүөһүнү кө-
рүүгэ» бачыымын ылынан, 2000 
киилэ үүтү биир ынахтан ыырга 
ылсыбыта.

Бииргэ үлэлээбит үөлээн-
нээхтэрин ахтыыларынан, би-
һиги ийэбит көрөр хас биирдии 
ынаҕа бука бары бэйэлэригэр 
барсар кыраһыабай анал аат-
таахтар, үчүгэйдик төлөһүтэн 
уоппут көрүүлээхтэрэ тас көрүҥ-
нэриттэн көстөллөр эбит. Карл 
Маркс колхозка өр сылларга 
ыанньыксыттаабыта. 

Иллээх-эйэлээх коллектив-
ка эдэр эрчимнээх биригэдьиир, 
зоотехник кыргыттар сатабыл-
лаах салайыыларынан «Чуурка» 
хотоҥҥо, сайынын «Төгүрүккэ» 
бороон көрүүтүгэр таһаарыы-
лаахтык үлэлээбитэ. Ый аайы 
ылыныллыбыт былааннарын 
эрэллээхтик толороллоро. 

Үчүгэй үлэтинэн сыллата 
аайы тыа хаһаайыстыбатын 
слетугар кыттара, сыаналаах 
бэлэхтэринэн наҕараадалана-
ра. Таһаарыылаах үлэтин иһин 
анал путевканан Орто Азия кэрэ 
куораттарынан күүлэйдээн кэл-
битэ. 1991 сыллаахха дойдубут 
тэбэр сүрэҕэр Москваҕа бииргэ 

үлэлиир дьонун кытта бара сыл-
дьыбыта.

1966 сыллаахха биһиги аҕа-
бытынаан Парников Иван Нико-
лаевичтыын холбоспуттара. Ыал 
буолан Затонтан дьиэ атыылаһан 
көһөрөн аҕалан, Пролетарскай 
уулуссаҕа олохтоохтук быр-
бааччы олорон, талбыт курдук 
икки кыыс, икки уол оҕоломмут-
тара. Дьиэ кэргэнигэр ийэ бы-
һыытынан наһаа кыһамньылаах, 
олус эппиэтинэстээх, оҕолорун 
туһугар элбэхтик кыһаллар, 
сүүрэр-көтөр, кэргэнинээн оҕо-
лорун үлэҕэ кыра саастарыттан 
сыһыарбыттара. Холку, сымна-
ҕас майгылаах ийэ этэ. Аҕыйах 
саҥалаах буолан баран, бэйэтин 
үтүө холобурунан үлэни барытын 
сатыыр сатабылыгар уһуйбута.

Биһиги аҕабыт сааһын туха-
ры техниканы кытта алтыһан 
үлэлээбитэ. Кини массыынатын 
өрөмүөнүгэр куруутун ийэбитин 
көмөлөһүннэрэрэ. Инньэ гынан 
ийэбит массыына ис-тас туру-
гун, тыаһын-ууһун, сапчааһын 
эндэппэккэ билэринэн сөхтөрөрө.

1991 сыл ыам ыйыгар баста-
кы сиэн төрүүр үөрүүтүн билби-
тэ. Сиэнэ уол бастакы кылааска 
үөрэнэ киириитигэр сарсыарда 
күөрчэх ытыйан аҕалаахтыыра, 
«оҕом оскуолаҕа тот истээх бар-
дын, үчүгэйдик, туйгун сыанаҕа 
үөрэннин» диэн, дэриэбинэ кыты-
ытыттан бэрт ыксалынан үөрэ-
көтө кэлэн бараахтыыра. Ийэбит 
барыта 8 сиэн, икки хос сиэн тап-
таллаах эбэтэ. Сиэннэрин бука 
барыларын тэҥҥэ көрсөн, бүө-
бэйдээн улаатыннарда.

Ийэбит бэйэтин доруобуйа-
тыгар олох болҕомто уураахта-
абат этэ. Сылы быһа хотон үлэ-
тигэр тоҥон-хатан, эрэһиинэ 
саппыкынан сылдьаахтыыра. 
Атаҕа эдэр эрдэҕиттэн ыалдьа-
ра, сааһыран баран үрдүк давле-
ниета сүрэҕэр охсубута. Ааспыт 
сыл ахсынньытыгар улаханнык 
сүрэҕинэн ыалдьан, инфаркта-
ан биир нэдиэлэ реанимацияҕа, 
салгыы сытар балыыһаҕа киирэн 
күүстээх эмтэнии кууруһун аа-
спыта. Бу балыыһаҕа аан маҥнай 
киирэн эмтэниитэ этэ.

Биһиги ийэбит — дьоллоох 
киһи. Кыргыттардаах, элбэх бал-
тылардаах буолан, ыалдьыбыт 
кэмигэр үчүгэйдик көрүллэн, 
үтүөрэн, урукку оннугар түһэн 
саҥа дьылы оҕолорун, сиэннэ-
рин ортотугар үөрэн-көтөн ыл-
быта. Сирдээҕи аналын эрэллэ-
эхтик толордо. Ийэбит ситэри 
оҥорботоҕун оҕолоро, сиэннэрэ, 
хос сиэннэрэ салгыахтара.

Күндү ийэбит, эн сырдык 
мөссүөнүҥ биһиги сүрэхпити-
гэр өрүү тыыннаах буолуоҕа. Эн 
олоҕуҥ кэрэ кэмнэрин тыынна-
ахпыт тухары ахта-саныы, өйдүү 
сылдьыахпыт.

Оҕолоро, сиэннэрэ

Биһиги саамай кыра быра-
аппыт, күндү киһибит Васябыт 
(Лукин Василий Банифатьевич) 
эдэр сааһыгар хомолтолоохтук 
күн сириттэн барбыта ыам ый-
ын 13 күнүгэр 1 сылын туолла.

 Ол тухары тап-
таллаах быраап-
пытын санааба-
тах күммүт суох. 
«Хайа, туох сонун? 
Чэйиҥ, аскын бэ-
лэмнээ,  билигин 
тиийиэм» диирин, 
илиитигэр тутуур-
даах күлэн-үөрэн 

киирэн кэлэрин санаабытыгар 
кэтэһэбит.

Саамай кыһыыта, быраап-
пытын төнүннэрбэппит, хаһан 
да көрбөппүт, наһаа ыарахан. 
Ол да буоллар куруук биһигини 
кытта санаабытыгар өрүү баар. 
Васябыт Бөтүҥ 8 кылаастаах 
оскуолатын бүтэрэн, салгыы 
Хатыҥ Арыы орто оскуолаты-
гар 9-10 кыл үөрэммитэ. Он-
тон суоппар идэтигэр СПТУ-га 
үөрэммитэ. Куоракка үлэлээ-
битэ. Кэлин Бөтүҥҥэ тахсан 
аҕатыгар сылгыга көмөлөһөн 
сылгыһыттаабыта.

Онтон ОДьКХ-ҕа сантехни-
гинэн үлэлээбитэ. Кэлин сар-
быйыы буолан таксистаабы-
та. Элбэх киһини таһан дьон 
махталын элбэхтик ылбыта, 
массыынаҕа олордоҕуна бас-
тыҥ суоппар этэ, туга алдьам-
мытын оҥоро охсор дьоҕур-
дааҕа. Айылҕаҕа сылдьарын 
туохтааҕар да ордороро, ку-
стуурун, балыктыырын олус 
сөбүлүүрэ, улахан да булка 
сылдьыһара. Айылҕа биэрэр 
талаана барыта баара.

Быраатым сырдык кэриэ-
һигэр: 

«Орто дойдуга эн суоххун»
Инники элбэх былааннааҕыҥ,
Ону баара Дьылҕа хаан ыйааҕа
Эн тускар кылгас сылы
Кээмэйдээн быһан кэбистэҕэ.
Биир сыл эйигинэ суох ааста.
Олустук эйигин суохтуубут,
Эн ааккын элбэхтик 
                             ааттыыбыт,
Күннэтэ сылаастык ахтабыт.

Оҕобутун атаарар кутур-
ҕаннаах күммүтүгэр күүс-көмө, 
сөбэ-ама буолбут тиһэх суолу-
гар атаарсыбыт бары аймахтар-
бытыгар, бииргэ үөрэммит та-
баарыстарыгар, чугас ыаллар-
бытыгар, доҕотторугар, «Бөтүҥ 
нэһилиэгэ» МТ дьаһалтатыгар 
(баһылык М.В. Макаров), сол-
буйааччытыгар (Г.П. Маркова) 
улахан махталбытын тиэрдэбит 
уонна дьоллоох олоҕу, чэгиэн 
доруобуйаны, ситиһиилэри ба-
ҕарабыт.

Бииргэ төрөөбүттэрэ: 
Лукиннар, Бурнашевтар 

оҕолоро, аймахтара

Биһиги эһэбит, аҕабыт уонна бииргэ 44 сыл олорбут кэргэним 
Тарабукин Дмитрий Павлович ыам ыйын 8 күнүгэр олохтон өлөн 
туораата.

Онуоха Намнааҕы балыыһа реанимация отделениетын быраа-
старыгар Николай Владимировичка, Петр Петровичка, Григорий 
Константиновичка, невролог Николай Михайловичка дириҥ махтал-
бытын тиэрдэбит, көрбүт-харайбыт медсиэстэрэлэргэ, санитарка-
ларга биир ыйтан ордук көрөн-истэн бааһырыыта да суох сытарыгар 
кыһанан көрбүттэригэр махталбытын тиэрдэбит.

Маны таһынан күүс-көмө буолбут аймахтарбытыгар Архи-
повтарга, Окоемовтарга, бииргэ төрөөбүттэригэр Тарабукиннарга, 
ыалларбытыгар, библиотека коллективыгар, 7 №-дээх оҕо саадын 
коллективыгар, милиция ветерана Н. Назаровка, дьүөгэбит А.И. 
Макароваҕа, С. Дьяконовка, С.В. Дьяконоваҕа, И. Сивцевкэ, бары-
ларыгар улахан махталбытын тиэрдэбит.

Кэргэнэ, оҕолоро, күтүөттэрэ, сиэннэрэ

МАХТАЛ

КЭРИЭСТЭБИЛ

АО «Намкоммунтеплоэ-

нерго» доводит до сведения по-
требителей о том, что в связи с 
окончанием отопительного се-
зона 22.05.2016 года, аварийно-
диспетчерская служба (АДС) 
переходит на новый график ра-
боты: понедельник — пятница, 
с 9 ч. 00 мин. до 18 ч. 00 мин. Вы-
ходные дни суббота, воскресе-
нье. За справками обращаться 
по телефонам: 41-4-05, 41-9-16, 
8924-662-66-91.

По вопросам круглосуточ-

ного холодного водоснабжения 
(ХВС) обращаться по телефо-
нам: в рабочие дни с 9 ч. 00 мин. 
по телефонам 41-405, 41-9-16, 
8-924-662-66-91. 

В выходные, праздничные 
дни и ночное время по телефо-
ну: 8-924-170-73-61.

Ыам ыйын 20 күнүгэр 2 ча-
астан Нам сэлиэнньэтигэр киин 
библиотекаҕа «Туймаада» ха-
һыат үлэһиттэрин кытта көр-
сүһүү буолар. Кэлэн көхтөөх-

түк кыттаргытыгар, хаһыакка 
суруттараргытыгар ыҥырабыт.

«Туймаада» редакцията

® В с. Намцы продается 
двухкомнатная квартира в че-
тырехквартирном доме, место 
высокое, сухое, спокойные со-
седи.
Тел. 89142325394, 89681570808 

(ватсап)

® Продаются два дома в се-
ле Модут.

1) 6x13 с газовым отоплением
2) 5,5x5,5 с печным. Рядом 

газ. Можно самовывозом.
Конт. т. 89248711738

® Продаю: прицеп на трак-
тор Синтай, передний мост Ка-
маза Сайгака, емкость для воды.

Т. 89681502210

Считать недействительным 
утерянный паспорт на имя Бур-
нашевой Сардааны Андреевны 
1992 г.р. серия 9812 №458967

® Продаю жилой дом (лафет) 
с участком 15 соток в с. Намцы 
Намского улуса:

1. дом — 81,8 кв.м (2002 г.п.)
2. гараж — 42,2 кв.м (печное 

отопление)
3. ледник, сарай, баня, душ
4. огород, разные растения 

(рябина, акации, черемуха, бузи-
на, березы, боярышник и разные 

кустарники)
5. рядом детский сад, летний 

водопровод
6. газ и свет
7. высокий ровный красивый 

участок…
Цена: 1 млн. 800 тыс. руб., 

СРОЧНО!!! Торг возможен.
К/т. 8-924-460-3233

НУЖНА ПОМОЩЬ ЮРИСТА? 
Оказываем услуги: Взыскание 

долгов с граждан, КПК, МФО, за-
щита прав потребителей, семейные 
споры, споры по ОСАГО/КАСКО, 
административные дела. Бесплат-
ная консультация 75-75-95.

Обеспечение доступности ква-
лифицированной юридической по-
мощи — одна из важнейших соци-
альных задач государства.

В целях ее реализации 21 ноя-
бря 2011 г. принят Федеральный за-
кон №324-ФЗ «О бесплатной юри-
дической помощи в Российской Фе-
дерации» (далее — Федеральный 
закон). Он направлен на создание 
условий для получения бесплатной 
юридической помощи малоимущи-
ми и иными социально незащищен-
ными категориями граждан.

Реквизиты:
Индивидуальный предпринима-

тель Владов Вадим Владиславович
ОГРНИП 312143527100049
ИНН 143517635272

Адрес: г. Якутск, ул. Петра 
Алексеева, д. 4, офис 13

